
ҚАЗЫҒҰРТ ӨҢІРІ ЖАЙЛЫ АҢЫЗ ӘҢГІМЕЛЕР

Аңыз – жазба құжатқа түскен дерек емес, ол – белгілі бір ортада, белгілі бір уақыт бойына сақталып келе жатқан дүние. Біреулер аңызды тарихи дерек деп қарастырса, екіншілері оны мүлде есепке алмайды. Аңыз өзінің пайда болуы мен бүгінгі таңға дейін жету кезеңі аралығында талай адамның, ұрпақтың жадында сұрыпталудан, түзетулер мен толықтырулардан өтті. Сондықтан аңыз астарынан шын тарихи дерек таппасақ та, тарихи мағлұмат бере алатын қайнар көзді табуға болады. Десекте, аңыздың астарында ақиқат бар, ол ақиқат араға жылдар салып, сан ұрпақтың сұрыптауынан соң адам сенбес аңызға айналады [1, 32 б.]. Аңыз астарындағы шындықты табу үшін алдымен аңыздың табиғаты мен оның ішкі шарттарын түсініп алу керек. Сондай аңыздардың бір шоғыры – Қазығұрт өңірі жайлы аңыздар.
Қазығұрт өңірі киесі мол жер деп айтуымызға болады. Оның себебі, Қазығұрттың шыңында топан суда Нұхтың кемесі тоқтап, бүкіл адамзаттың тіршілігі Қазығұртта бастау алды деген түсінікте жатыр. 
Қазығұрттың 1720 метрлік ұшар биігінде Кеме қалған деген жер бар, ал кейде сол жер Нұх пайғамбардың кемесінің ізі деп аталады. Сондай-ақ, Нұх пайғамбардың жанындағы адамдарымен мекендеген үңгірі, оның намаз оқыған жері, үңгірдегі бес саусағының ізі, су ішкен бұлағы деген атаулар осы аңызды айғақтайтындай [2,23 б.].
Қазығұрт тауының солтүстік жағында бес-алты шақырымдай жерде Ғайып ерен – Қырық шілтен деп аталатын киелі (кешенді) жері бар. 
Ғайып ерен – Қырық шілтен тастарында әртүрлі іздер бар. Әсіресе аспанға қарап шаншылып тұрған жұмбақ тастағы Ойсыл Қараның ізін көрегенде таңқаларлық. Себебі, түйе жарықтықтың төрт тұяғының ізі тайға таңба басқандай ап – анық.
Тағы бір есте қаларлық із – көлемі қол диірмендей жұмыр тастағы «Баланың  ізі» [3, 213 б.].
Тағыда сол сияқты Ғайып ерен қырық шілтенге қатысты деректер мен дәйектемелерге қарағанда, қазақ жерінде, соның ішінде Оңтүстіктегі Қазығұрт аймағында исламның сопылық бағыты өткен замандарда кең етек жайған сияқты. Сопылық дүниетанымның кейбір көріністерін жанама түрде болса да топонимикалық материалдардан да аңғаруымызға болады.
Яссауи тариқатының пірлерінің (әулиелері) есімдері қазақ топонимиясында (микротопонимиясында) кездеседі. Әдетте, ондай агитопонимдер (агиомикротопонимдер) сопы қайраткерлерінің жерленген орындарымен байланысты болып келеді. Сопы-пірлердің жерленген орындары киелі болып саналған және де сол сопылардың өмірі мен жасаған кереметтері аңыз-әпсана түрінде халық арасында кеңінен таралған.
Мәселен, Қожа Ахмет Яссауидің шәкірті болып саналатын Ақбура әулие ел аузындағы аңыз-әңгімелерге қарағанда Қазығұрт баурайынан Түркістандағы намазға қас қағым сәтте жетіп, сол намазға қатысып тұрады екен. Сол кездерден бастап киелі деп санаған бұлақ суын халық «Ақбура бабаның бұлағы», «Ақбура суы» деп атап кетеді. Ақбура әулие Қазығұрттың етегіндегі бұлақтың басында жерленген, күні бүгінге дейін осы жер қасиетті болып саналады. «Ақбура әулие» деп аталатын киелі орынға баратын зияратшылардың қатары азаймайды [4,20].
Қазығұрт өңіріндегі сопылар культімен байланысты тағы бір микротопоним Қазығұрт тауының оңтүстігіндегі Тұрбат ауылында жерленген Ысмайыл атамен байланысты. Көне аңыздардың бірінде жуанның созылып, жіңішкенің үзілуге тақау шағында ел ішінің күйзелген күйін көріп, қатты қобалжыған Ысмайыл ата қолындағы аса таяғын төрт жерге сұққанда сол жерлерден төрт бұлақ атқылап шыққан деседі. Атаудың алғашқы сыңарындағы «шар» парсы сөзі. «Чор» біздіңше «төрт» деген мағынаға ие, яғни «Шарбұлақ» сөзі «төртбұлақ» деген мағынаны білдіреді [4, 272 б.].
Ел аузындағы аңыз бойынша Алатаудың батыс баурайында аласа тауда Қазығұрт атты әулие өмір сүріпті. Ол ақылды да әділ болып, өмірінің соңына дейін Құдайға қызмет етіпті. Талай рет елін апаттан аман алып қалған екен. Күндердің күнінде, Қазығұрт әулие қартайып, шашын ақ шалған сәтте төскейдегі халыққа үлкен апат келеді. Олар бірін-бірі тонап, ел ішінде ұрлық пен зорлық көбейеді. Әлдісі әлсізін, көбі азын тонау әдетке айналып, халық арасында алауыздық етек алады. Адамдар арасындағы ынтымақтан береке кетеді. Осы кезде жаратушы Алла оларға жыландар мен шаяндарды жіберіпті. Аспаннан у аралас жаңбыр жауып, егістіктері уланады. Өзара тіл табыса алмай, Құдайдың қаһарына ұшыраған адамдарды жыландар мен шаяндар шағып, ажал құшағына алады. Ел арасын қорқыныш пен үрей жайлап, зор азапқа ұшырайды. Көбі өліп, аз қалған адамдар Қазығұрт әулиеге келеді. Олар бұл арада жыландар мен шаяндардың жоқ екенін көріп, таң қалады. Қазығұрт әулиеге: – Бізді мына азаптан құтқарып, ажалдан алып қалу тек сенің қолыңнан келеді. Сенің арың Құдай алдында таза, біз сияқты күнәһар пендеңе араша түсіп, ажал мен азаптан құтқар. Қателігімізді мойындап, алдыңа бас ұрып келіп отырмыз, – деп жылап-еңіреп, аяғына жығылып, бас иеді. Сонда Қазығұрт әулие: – Сендер құдай алдында күнәға батып, кешірілмес қылмыс жасадыңдар. Сол үшін Алла сендерді жазалап отыр. Егер сендер ақымақтық істеріңді тастап, бір-біріңді қинаудан, тонаудан аулақ болсаңдар, араша түсейін, – дейді. Ажалдан қорқып, азаптан үрейленген әлгілер: «Тастаймыз, енді қайталамауға уәде етеміз, егер осыдан құтқарсаң, бәрін де орындаймыз!» – деп шуласып, ант береді. Қазығұрт әулие күнәһарлар күнәсін кешіру үшін Құдайға мінәжат етіп, дұға оқиды. Құдай Қазығұрттың дұғасын қабыл алып, әлгілердің күнәсін кешіреді. Жыландар мен шаяндарды жіберуін тоқтатады. Содан «Қазығұрт – киелі, әулие тау» атаныпты, – дейді тағы да сол көп аңыздың бірі [4,135 б.].
Екінші ескерткіш жайында “Қырық қыз” атты аңыз-дастанда оқиға былай өрбиді:
Қаржан таудың сілем қыраттары Алтынтөбе, Тұрбат, Қақпақ, Қарабау және Өгем тауы аумағында ертеректе Өгем хан билік құрыпты. Өгем хан әділетті хан болады. “Мен өлген соң да елде ынтымақ, бірлік болсын” деп жарлық жасайды. Біреулер Қоқымды, біреулер Тоқымды хан сайламақ болғанымен оның бірі-ұры, бірі – парақор болғандықтан, хандыққа лайықсыз болады. Сол күні хан елді таратып, “ертең барлығың бір-бір жұмыртқа алып келіңдар” деп тапсырады. Ертеңіне хандықтан үміті бардың барлығының жұмыртқаларын бір астауға салып, бір-екі рет шайқап жіберіп: “Ал, өз жұмыртқаларыңды тауып алыңдар” дейді. Ешкім де өз жұмыртқасын табуға сенімді болмайды.
“Ортаңда ханға лайық жан жоқ” - деді хан.
Енді хан соңғы сынағын өткізу үшін үміткерлерді оңаша шақырып: “қобдишаға салынған затты кім тапса, сол хан болады” - дейді. Халық таң-тамаша, жұмбақты шешер ешкім жоқ. Ханның ұлы жоқ, Айханша, Күнханша, Гүлханша деген үш бойжеткен қыздары бар-тын. Сол жиынға үш қызы келіп қалып: “егер ерік берілсе, біз табамыз” - деді. Халықтан рұқсат болған соң:

Үш қыз жасынан жауынгерлік өнерге әбден машықтанған. Батыр қыздар әкесінің кеңесімен ел басқарып, өрелі істер атқарады. Бір жылы Қазығұрттың ар жағынан қаптаған қалың жау келеді.
Гүлханша екі үлкен қарияны елге жау келгенін хабарлауға жіберіп, өздері дұшпан қолын бөгейді. Қарттар тау басына шығып, хан ордаға көмек сұрай айқайлап хабар беріп, өздері тау басында жан тәсілім етеді. Сонда жерлеп, сол тауға “Қосмола” деп ат қойылады. Гүлханша үш күн, үш түн жау қолымен соғысып, Өгем ханнан көмек күтіп, төртінші күн жау басым түседі. Қыздар құзға қарай ығысады.
Гүлханша қол жаяды көкке қарап: “Я,жаратқан! Бізді де дұшпанды да тас қыл” –депті.

Қызыл-жасыл ақкеріш құз қойнында,
 Ұқсаған саукелелі қыз бойына
Қырық шақты шоқыны “Қырық қыз” дейді,
Тізілген құлама жар құз бойында.
Қарсы тұста шұбалған қара тасты
Қара ниет жау дейді қас албасты
Базбіреулер “Кәпіртас” деп атайды,
Аямастан қыратын кәрі-жасты.

Айханша мен Күнханша Өгем асуында жаумен соғысып, Гүлханшаға көмекке келе алмай, қол үзіп қалады. Жаудың үшінші тобы шатқалға түсіп, Өгем жаққа бет бұрады. Жосалыда қырғын соғыс болады. Күнханша ерлікпен соғысып, ойдағы елден хабар алуға төменге түседі. Ауылды, бауырларын азат ету үшін түнде ордаға еніп, ұйқыдағы жаудың барлығын қырады. Айханша айбарлы, айбынды, әділ, мейірімді хан болады. 
Өгемге қайту сапарында қырық қыз:
Асудан көріп қырық қыз-Күнханшаны
Тас болып қатып қалған құзда аршалы
“Иә, Алла, бізді де енді тас қылғын” деп,
Жалынып жаратқанға қолқа салады.
Айханша Өгем елін тегіс билеп, елін жаудан қорғап өткен дейді[5,97 б.].
Жоғарыда айтылған Қаржан тауының бөктерінде орта ғасырлық Алтынтөбе қалашығының өмір сүрген уақытын А.Н. Подушкин Х-ХҮІІ ғ.ғ. шамасы деп көрсетеді. Бұл дерек халық аузындағы аңыздарға да сәйкес келеді. Халық аузындағы «Қосмола туралы» аңызда ағайынды Қаражан мен Сарыжанға қатысты да осы төбе туралы айтылады. Бұл аңызды қуалай ізденсеңіз, сонау ҮІІІ ғасындағы Түргеш дәуіріне кетесіз. Демек, И.Подушкиннің Алтынтөбе қалашығының өмір сүрген уақытын Х ғасырға қоюы дәл қойылған хронология болмаса да шындыққа жақындайды. Бұл тарих зерттеулерінде аса алшақ кетпейтін уақыт. Бір халықтың екіге бөлінуі ұзақ процес, түргеш халқының екіге жарылуы бір ғана 751 жылғы Атлах соғысымен ғана бітпейтін болса керек. Бұл процестің суреттерін «Қозы Көрпеш-Баян Сұлу» эпикалық жырында да бейнелейді. Сондай-ақ, бір көрінісі «Қосмола туралы» аңыз Қаражан мен Сарыжанның (Түргеш дәуіріндегі Қаратүргеш пен Сарытүргешпен салыстырыңыз) трагедиялық айырылуымен көрініс береді. Соған қарағанда Алтынтөбе қалашығы Түргеш қағандарының оңтүстік-батыстағы тірек қамал-қорғандарының бірі болса керек. Ал қаланың өмір сүруінің тоқтауына себептер ретінде қазақтың өзге қалалары сияқты батыс пен шығыс елдерін жалғаған Ұлы Жібек жолының ХҮ-ХҮІІ ғ.ғ. құлдырауы, сыртқы жаудың шапқыншылығы мен ең басты себеп ретінде ішкі қырқыстар аталады.
Бұл қаланың өмір сүруін тоқтатуына бірден-бір себепші – ХҮІІ ғ. ел бөлген Тұрсын ханның ылаңы саналады. Бұл туралы халық аузындағы «Жамансай туралы» аңгіме бар. Алтынтөбенің батыс бетінде, оңтүстіктен солтүстікке қарай 5-6 шақырымға созылған ұзын әрі кең сай бар, мұны Жамансай атайды. «Алтынтөбе» кеңшары кезінде мұнда үлкен, аумағы 90-120 гектардай алмабау болушы еді. Бұл сайдың аталу тарихын халық былай деп әңгімелейді. Ертеректе казақты ағайынды екі хан билепті, бірі Есім хан, бірі Тұрсын хан. Олар бір-біріне бақталас екен. Есім 3 арыс қазақты билесе, Тұрсын 1 арыс қатағанды билепті. Бірде Есімхан ауылын шапқан қалмақты қуып жауға кетсе, Ташкенді билеген Тұрсын хан Есімнің ауылын тағы шауыпты. Мұны естіп қатты каһарланған Есім қалмақты Жетісудан асырып қуып салысымен, қатағанның ханы Тұрсынның ізін суытпай қуып береді. Екі ханның әскері Сайрам түбінде кездеседі. Ұзақ та қидаласқан соғыс болады. Бұл соғыста Есім ханның әскері басым түседі. Тұрсын хан әскерін оңтүстікке қарай шегіндіреді. Сайрам түбінде жеңілген Тұрсын Есімханға тосқауылды Алтынтөбе қорғанының (ол кезде Сайрам, Шымкент, Тұрбат, Алтынтөбе, Қақпақ секілді қалалар Тұрсын ханның билігінде екен) түбінде қояды. Ол кезде Алтынтөбе жан-жағы нығайған қорғаны бар, мықты қамал еді. Тұрсын соған сенсе керек. Туысқан екі ханның жан алысқан соғысы жеті күн, жеті түн болыпты. Каһарланған Есімді ешқандай күш тоқтата алмайтын еді. Жағасы тасқын, шеті ор, жар төбесіндегі қамалы берік Алтынтөбе қамалын тас-талқан етеді. Қаланың Ташкент тұсындағы қақпасы жанында қиян-кескі ұрыс болады. Ташкентке қарай шегіне шыққан Тұрсын ханның әскерін 1 шақырым ұзатпай қазіргі Жамансай тұсында Есімнің тосқауыл тобы күтіп алып тағы қидалай түседі. Жан аямас ұрыс болады. Қырылған әскер мен жараланған сарбазда есеп жоқ. Екі жақтан да шығын аз болмайды. Ақыры Тұрсын әрең сытылып Тұрбатты да тастап, Ташкенге барып бірақ тығылыпты. Соғыс аяқталғаннан кейін ұрыс алаңында аяқ алып жүре алмастай тау-тау өлік қалыпты. Сасыған өлік пен қанның иісі күншілік жерге дейін жетіпті. Жауған жауынмен өзен қанға толып қып-қызыл боп ағыпты. Халық кейіннен соғыс алаңы болған сайды ұмытпастай етіп «Жамансай» атап кетіпті. Әлі күнге дейін жөн білетін, тарих білетін жолаушы жұрт Жамансаймен жолай өткенде бет сипап, аттан түсіп, жаяулап өтіп жатады. Осы күндері Жамансайға жақын орналасқан үйлердің тұрғындары кез-келген жерді қазғанда соғыс саймандары, қару-жарақ қалдықтары, түрлі сүйектер шығатынын айтады. Таудан бастау алып, ауыл ішін аралап, Алтынтөбе қаласы жұртының батыс тұсына жақын ағатын, Қаржансуға барып құятын Шығансай деген кішкене өзенше бар. Сол  «Қатағанның қырғынында» Шығансайдың іші қанға толып ағыпты. Сондықтан «Іші қан сай» деп жүріп «Шығансай» атаныпты [6].
Ұлан – байтақ қазақ жерінің қай түкпіріне барсаң да жер – су атауларына, тарихи ескерткіштерге қатысты аңыз әңгімелерді көп естиміз. Қазығұрт өңіріне қатысты да түрлі аңыз аңгімелер жетерлік. Аңыздарды салыстыра зерттеп, ғылыми тұрғыдан зерделеудің мәні зор.  Жер – су атауларына қатысты аңыздарды ғылыми тұрғыдан зерттеу арқылы Отандық этнология ғылымының дамуына сүбелі үлес қосамыз.
Халқымыздың тарихы мен мәдениетінен және тұрмыс тіршілігінен хабар беретін Қазығұрт  өңірі бүгінде өзінің аңызға толы кереметімен барша адамзатты таңқалдыруда. 

